
		Այս էջը սրբագրված է
նավակը կատաղի ծովում։ Եթե չունենայի Հիսուսին, թևաթափ եղած կլինեի և կկործանվեի փորձանքի սոսկալի ժամանակ, որն ապրեցինք այնտեղ։ Ի վերջո, օրեր կամ շաբաթներ չէին, որ տառապեցինք, այլ ամիսներ, այո՛, տարիներ։

Մեր հավատարիմ Աստված օգնեց մեզ ամեն ինչում և պահպանեց ինձ հրաշալի ձևով։ Սաղմոս 34, 5-9, 16, 20։ Երբ հետ եմ նայում, միայն վշտով չեմ նայում, այլ գոհունակությամբ և երախտապարտությամբ Աստծո պաշտպանության և բարեգթության համար։ Հրաշք է, որ այդ ամենից անվնաս դուրս եկա՝ առանց գլխիցս մի մազ ծռվելու, և դա մեծ բարեգթություն է․ այն, թե ես ինչպես էի լավ, երբ բոլոր նրանք մեռնում էին ցավալի ձևով։ Բառերը չեն կարող նկարագրել այն սարսափը, որ ապրեցինք և այնքան տխուր ու ցավոտ է խոսել դրա մասին, որ այսօր բաց կթողնեմ դա և մի փոքր կպատմեմ Հարունիեից և իմ տունդարձի ճանապարհորդությունից։

Երկար ժամանակ է, ինչ ցանկանում էի տուն վերադառնալ, բայց քանի դեռ կարող էի օգտակար լինել այնտեղի դժբախտներին, հալածյալներին, թշվառներին, չվերադարձա։ Փորձեցի այստեղ-այնտեղ կանխարգելել որոշ աղետներ և որոշ առումով մխիթարել հուսահատ սրտերին։ Ամեն ինչ սև ու անհույս էր թվում նրանց, այնքան շատ Աստծո երեխաներ սկսեցին կասկածել իրենց հավատքին և մտածում էին, որ Աստված մոռացել է իրենց ժողովրդին, այնպես որ պետք է փորձեինք օգնել նրանց։ 

Հարունիեում փոքր կացարան ունեի, որ աշխատեի մնացած մարդկանց շրջանում․ այդ մարդկանց մեջ էին մեր ուսուցիչները և բոլոր երեխաները՝ մոտավորապես 180 մարդ, երբ թուրքական կառավարությունը մեզ մոտ 20 մեծ տղաների ուղարկեց հայկական որբանոցից, որը ցրել էին, իսկ երեխաների մեծ մասին էլ արտաքսել անապատ։ Այս քսանը փրկվել էին։ Նրանցից շատերն օժտված են և հեշտ են սովորում․ դպրոցում առաջադիմում են։ Ավելի ուշ, մեծերից որոշներին ուղարկեցինք մեր կողքը գտնվող գերմանացի զինվորների տներ, որտեղ նրանք օգնում են և լավ ժամանակ անցկացնում։

Այս տարի Աստծո հոգին շատ աշխատեց երեխաների շրջանում․ շատերը եկան և խոստովանեցին իրենց մեղքերը և նվիրվեցին Հիսուսին։ Բայց կային նաև այնպիսինները, որոնք դիմադրում էին և ծաղրում մյուսներին։ Սասունի շրջանից մի թուրք դռնապահ կա մեզ հետ, որը շատ վստահելի է և հոգատար հայ երեխաների նկատմամբ։ Նա լավ գիտեր, թե որ երեխաներն են, ինչպես ինքն էր ասում, «քրիստոնյա» և առաջարկեց նրանց վստահելի գործեր հանձնարարել, օրինակ՝ ամեն օր ալյուր բերել հացթուխին և հացը հետ տանել։ Նրանց կարելի է վստահել,- ասաց նա,- և ճիշտ որ։ Այնքան լավ էր տեսնել և նկատել փոփոխություններն ամենօրյա կյանքում, փոփոխությունները՝ լինել հավատարիմ, վստահելի և աշխատասեր տանը, դաշտում և դպրոցում։

Մեծ սեր, համբերություն և համառություն է պահանջում այսքան շատ երեխաների հետ աշխատանքը․ հեշտ չէ պահպանել կարգուկանոնը և ազդել բոլորի վրա, բայց մեծ օգնություն էր, որ որոշ երեխաներ իրենք էին ազդում մյուսների վրա և լավ օրինակ ծառայում։ Ուսուցիչներից մեկն էլ անկուշտ հոգեորս էր և քաղում էր երեխաների շրջանում իր կատարած աշխատանքի պտուղները։ Մեծ տղաներն օգնում էին այգում, դաշտերում, գոմում և ատաղձագործարանում։ Մեծ աղջիկները շատ լավ էին բոլոր տեսակի տնային գործերում, խոհանոցում և մաքրման աշխատանքներում․ նրանք նույնիսկ լվանում էին բոլոր երեխաների հագուստն ու կարկատում։ Որոշ ժամանակ աչքիս տակ էի առել կարի սենյակը․ պետք է ուշադիր լինել ամեն ինչ կանոնակարգված պահելու համար, ինչը հեշտ գործ չէր։ Որոշները շատ լավ էին կարելուց, մյուսներն էլ ուղղակի ուզում էին արագ վերջացնել գործը։

